
(iLHtUD 5 1+-4)

Mons. Lawrenz Sciberras

Mis-silta fuq imsemmija (Lhud 5, 1-4), id-deskrizzjoni tas-sacerdozju thaddan fiha tliet
elementi wara xulxin. L-ewwel hemm definizzjoni generali, din tafferma relazzjoni doppja
tal-qassis il-kbir, ma’ Alla u mal-bnedmin; L-ewwel “Kull qassis il-kbir mehud minn fost il-
bnedmin, hu mqieghed ghall-bnedmin f'dak li ghandu x’jagsam ma’ Alla, biex joffri doni u
sagrific¢ji ghad-dnubiet”. (5,1);

It-tieni hemm prezentazzjoni
dwar ir-relazzjoni mal-bnedmin
midinbin: “Hu dak li jista’
jaghder ’il dawk li ma jafux u li
jizbaljaw, ghax huwa mlibbes
bid-dghufija; u minhabba f’hekk
ghandu joffri sagrific¢ji ghad-
dnubiet tieghu wkoll, bhalma
joffrihom ghad-dnubiet tal-
poplu” (5,2-3).

It-tielet hemm precisazzjoni
dwar ir-relazzjoni ma’ Alla:
“Hadd m'ghandu jiehu biidejh
dal-gieh ghalih innifsu, imma
biss min hu msejjah minn Alla.
Sewwasew kif kien imsejjah
Aron” (5,4).

Definizzjoni

Fdin id-definizzjoni naqraw
hekk: “Kull qassis il-kbir mehud
minn fost il-bnedmin, hu
mgqieghed ghall-bnedmin f'dak
li ghandu x’jagsam ma’ Alla”
(5,1). Hawn din id-definizzjoni
tinsisti fuq is-solidarjeta

bejn il-qassis u l-bnedmin.
Fdin id-definizzjoni hemm
il-prospettiva tat-Testment
il-Gdid dwar is-sacerdozju,
biss bdifferenza minn dak
tat-Testment il-Qadim. Is-
sacerdozju tat-Testment il-
Qadim kien isir ghal Alla.



F’Ezodu 28, 1 Alla qal lil
Mose: “Ressaq lejk lil huk
Aron u lil uliedu, minn
fost il-poplu ta’ Izrael, biex
jaqduni bhala qassisin, ...

” . Hekk ukoll f’Ezodu 30,
30: “Int tidlek lil Aron u
wliedu, u tikkonsagrahom
biex iservuni ta’ qassisin.”.
Mela fit-Testment il-Qadim
il-qassis bhala bniedem tal-
kult, qieghed ghas-servizz
ta’ Alla, biex jaqdi u jservi
lil Alla. Pero l-awtur tal-
ittra lil-Lhud ghandu il-
kuragg li jghid: “Kull qassis
il-kbir mehud minn fost
il-bnedmin, hu mqieghed
ghall-bnedmin” Hawn issa
l-awtur gieghed jinsisti fuq
ir-rabta doppja li torbot il-
qassis mal-bnedmin.

Debhiet u sagrific¢ji

L-awtur jippreciza li din
il-medjazzjoni sacerdotali
ssir grazzi ghall-offerti u
d-debhiet li jsiru fil-maqdes
ta’ Gerusalemm. Jidher

li hemm tliet tappi ta’
moviment. (a) Moviment

ta’ irfigh lejn Alla flimkien
mal-offerti u s-sagrific¢ji. (b)
imbaghad issir il-laqgha ma’
Alla, (¢) wara hemm l-inzul
fejn il-qassis iwassal lin-
nies id-doni accettati minn
Alla. Hawn l-awtur jitkellem
minn moviment ta’ irfigh
lejn Alla. Barra dan il-qassis
il-kbir ghandu jhossu hanin
u mimli moghdrija lejn u
ma’ dawk li huma mlibbsin

“bl-injoranza u l-izball” (5,2).

Ghaliex dawn huma zewg
kundizzjonijiet li jnaqqsu
hafna l-gravita tal-htija. La
inti ma tkunx taf, u dan ma

jkunx gej min-naha tieghek,
allura I-piz tal-htija jonqos
hafna.

Zewg kwalitajiet ta’ dnubiet

It-Testment il-Qadim
jaghmel ghazla bejn zewg
kwalitajiet — kategoriji — ta’
dnubiet. (a) Dawk li wiehed
jaga’ fihom minghajr ebda
avvertenza (Num 15, 22-29).
U (b) dawk li jsiru “bwiccu
minn quddiem” (Num
15,30a). Din l-espressjoni
tinftiehem gharfien shih
tad-dnub, mela hemm il-
htija, Inti kont taf u xorta

wahda tajt l-iva, il-kunsens
tieghek. Ghal din it-tieni
kwalita ta’ dnub ma hemm
previst ebda sagrific¢ju ta
espjazzjoni. Ghax kull min
jirribella bil-miftuh kontra
Alla dan ghandu jigi eliminat
(Num 15,3-31) mela wkoll
ikkastigat ghal ghemilu.
Ghall-ewwel kwalita wiehed
jista’ u ghandu jaghmel
is-sagrificcji ta’ tpattija jew
espjazzjoni.

Mhux hekk hemm pero
fit-Testment il-Gdid,
ghaliex dan donnu ghandu
t-tendenza li jinkwadra

d-dnubiet fil-kategorija tal-
injoranza. Ghalhekk dawn
izommu li -midneb ma
jintebahx bil-gravita shiha
ta’ dnubu. Hekk jinftiehmu
l-kliem ta’ Gesu lil Missieru:
“Missier ahfrilhom ghaliex
ma jafux xX'inhuma jaghmlu”
(Lq 23,34). Ukoll Pietru
f’wiehed mill-ewwel diskorsi
tieghu qal lil-Lhud: “Jiena

naf li intom dak li ghamiltu
kien gej mill-injoranza kif
ukoll ghamlu I-kapijiet
taghkom” (Atti 3,17). Hawn
Pietru cekken sew il-htija
mhux biss tal-poplu imma
wkoll tas-Sinedristi. Din hija
karatteristika gdida tas-
sacerdozju tat-Testment il-
Gdid meta mgabbel ma’ dak
tat-Testment il-Qadim:

Mela I-qassis il-kbir ghandu
jhoss hniena u moghdrija
mal-bnedmin midinbin,
ghaliex huwa wkoll gieghed
fl-istess sitwazzjoni taghhom.

Wara li l-awtur tal-Ittra
lil-Lhud johrog ghad-dawl
l-aspett ta’ solidarjeta bejn il-




qassis il-kbir u I-poplu, l-awtur
jghaddi ghal dik ma’ Alla. “Hadd
ma jista’ jiehu fuqu nnifsu dan
l-unur jekk ma jkunx imsejjah
minn Alla, bhal Aron” (5,4). Li
wiehed ikun sacerdot, din mhix
xi konkwista tal-bniedem, imma
don ta’ Alla u ghalhekk wiehed
ghandu jircevih bl-umilta u bid-
disposizzjoni umli u méekkna
tal-qalb. Fir-realta anke l-ewwel
qassis il-kbir Aron ma ghamilx
lilu nnifsu qassis, imma gie
maghzul u msejjah minn Alla.

Fil-ktieb tan-Numri 16, 31-35
hemm storja tassew kerha u

li tkexkex. Hawn jidher sew

li s-sacerdozju mhux gieghed
hemm biex minhabba fih
wiehed ikun fuq l-ohrajn

u japprofitta minn dik il-
pozizzjoni tieghu. Bil-magqlub,
is-sacerdozju qgieghed ghas-
servizz tal-poplu. Ukoll wiehed
ma jistax jghaddi din il-missjoni
lill-ohrajn qisha kienet xi haga
li tintiret u forsi wkoll dan bi
dritt. “Kif temm jghid dan il-
kliem inqasmet I-art tahthom,
fethet fommbha, u belghet
lilhom u I-familji taghhom, u
n-nies kollha li kienu ma’ Korah
bgidhom b’kollox. U nizlu hajjin
huma u kull ma kellhom f'qiegh
l-art, nghalqet l-art fughom, u
ngerdu minn nofs il-gemgha”
(Num 16, 31-32).

Konsolidarjeta ma’ Kristu

Fdin id-deskrizzjoni tohrog
fil-berah l-umilta ta’ Kristu

u ¢-¢ahda shiha tieghu ghal
awtoglorifikazzjoni. “Ghax hekk
ukoll Kristu ma tax lilu nnifsu
1-gieh li jkun il-qassis il-kbir,
imma dan tahulu Alla, li qallu:
‘Ibni int; illum jien nissiltek.”

(5,5). Is-sacerdozju ta’ Kristu
mhux frott ta’ xi ambizzjoni,
biex jigglorifika lilu nnifsu,
imma kien att volontarju ta’
ubbidjenza: “...hawn jien gejt
biex naghmel ir-rieda tieghek,
O Alla, ” (Lhud 10,7) kif ukoll
umiljazzjoni l-aktar kbira: “..
¢ekken lilu nnifsu, billi obda sal-
mewt, anzi sal-mewt tas-salib.”
(Fil 2,8).

Is-sigil u l-konferma tas-
sacerdozju ta’ Kristu deher
fl-aqwa tieghu fil-passjoni u
l-mewt ta’ Gest. Kristu gie
ddikjarat QASSIS minn Alla
Missieru wara l-konsagrazzjoni
sacerdotali li din tikkonsisti fis-
solidarjeta shiha mal-bnedmin
sal-mewt. Kristu mela sar qassis
permezz tal-passjoni tieghu,
biex hekk sehh it-twettiq tas-
salm 110 “Inti qassis ghal dejjem
bhal Melkisedek”

Certament Kristu diga kien
destinat mill-ewwel waqt ghal
dan is-sacerdozju, pero l-waqt
meta kiseb dan kollu u shih
tassew kien wagqt il-passjoni.

“U billi lahaq il-perfezzjoni,

sar awtur tas-salvazzjoni ta’
dejjem ghal kull min jisma’
minnu, wara li Alla ghamlu
1-qassis il-kbir skont 1-ordni

ta’ Melkisedek” (Lhud 5,9-

10). L-awtur tal-ittra lil-Lhud
ikompli 1-verita tat-tpattija:
“Id-demm ta’ Kristu, li bl-Ispirtu
ta’ dejjem offra lilu nnifsu vittma
safja lil Alla, jista’ jnaddaf il-
kuxjenza taghkom mill-ghemil
mejjet biex taqdu lil Alla haj”
(Lhud 9,14).

Offerta drammatika

Fil-versi Lhud 5,7-10 tohrog
ghad-dawl offerta drammatika

tassew. It-ton huwa differenti
sew minn dak ta’ qablu; u
dan ghaliex huwa wiehed

ta’ taghlim. Issa t-ton isir
drammatiku tassew. II-
kelmiet “fil-jiem li matulhom
kien jghix’, juru d-dghjufija
tal-bniedem meta jkun
espost ghat-tbatija u l-mewt.
Wara dan kollu hemm
l-oghla ghotja, il-mewt. Din
tigi pprezentata bhala debha
sagrific¢ju u fl-istess waqt
bhala supplika. “Kristu offra
talb u suppliki b’lehen gholi
u bid-dmugh lil dak li seta’
jsalvah mill-mewt” (5,7).

Hawn ir-riferenza qieghda
ghall-gnien tal-Getsemani
wagqt hin l-agunija tieghu.
Gesu ghadda minn

sitwazzjoni tassew ta’
tensjoni drammatika li
wasslitu l-ewwel biex
johroglu d-demm meta
l-vini ta’ mohhu inqatghulu,
it-tieni meta huwa beka u
ghajjat sew. Ma’ dik ix-xena
tremenda tal-Getsemani,
l-awtur tal-ittra ' mohhu
ghandu wkoll 1-ghajjat
miksur ta’ Gesit meta
mdendel minn fuq is-salib.
“Eli Eli, lema sabaqtani?”
“Alla tieghi, Alla tieghi,
ghaliex tlaqtni?” (Mt 27, 46)

It-tifsira vera tal-fidwa

Dak biss li jghaddi mill-
provi l-aktar ibsin ikun
akkwista 1-fibra, u stamina
vera tal-ubbidjenza. Hemm

differenza kbira bejn
id-disposizzjoni ghall-
ubbidjenza u dik meta tigi
ppruvata. L-inkarnazzjoni
tigbor fiha dan l-aspett.
Hekk issa nistghu nithmu

u nqabblu aktar it-tifsira
shiha tal-inkarnazzjoni u
r-redenzjoni. Gesti laga’ u
ha n-natura taghna umana
fl-istat imgarraf taghha! San
Pawl, fl-Ittra lill-Efesin, jghid
li Gestt ha “il-kundizzjoni
ta’ skjav” (2,7) u mhux

le I-kundizzjoni ta’ iben.
Anzi gie mibghut jixbahna
“f’sura ta’ gisem tad-dnub”
(Rum 8,3). Kristu ha din
in-natura taghna biex
jibdilha, jgeddidha mill-
¢did u hekk tkun tagbel
mal-progett ta’ Alla. Din

hi t-tifsira shiha tal-fidwa.
Permezz ta’ generozita fl-
oghla grad, Kristu accetta

li jsofri minn flokna u ghal
favur shih taghna dik it-
tbatija li ghalina kienet haga
indispensabbli. Ghalhekk
“U, billi lahaq il-perfezzjoni,
sar awtur tas-salvazzjoni ta’
dejjem ghal kull min jisma’
minnu, ” (5,9).

Din hija tassew konkluzjoni
trijonfali tal-awtur tal-ittra!

Fl-agunija u l-passjoni,
ghalkemm kien ghaddej
minn tensjoni l-aktar kbira,
Gesu ghaqqad aktar ir-
relazzjoni tieghu ma’ dik ta’
Alla, kif ukoll ir-relazzjoni
tieghu ma’ dik ta’ hutu
l-bnedmin. Fil-mewt tieghu
mbaghad fuq is-salib, Gesu
kompla wassal sal-ahhar
din ir-rabta sa l-oghla
perfezzjoni.



